ДЭЛГЭРЭНГҮЙ ТАНИЛЦУУЛГА

                                                 Төлбөрийн чадваргүйдлийн тухай
                                                                                      хууль /Шинэчилсэн найруулга/-ийн төслийн талаар

Монгол Улсын Засгийн газрын 2024 оны 181 дүгээр тогтоолоор батлагдсан Монгол Улсын хууль тогтоомжийг 2028 он хүртэл боловсронгуй болгох үндсэн чиглэлийн 38-д хуулийн этгээдийн төлбөрийн чадвартай эсэхийг тогтоох, төлбөрийн чадваргүйдлийн хэргийг шүүхэд хянан шийдвэрлэх, төлбөрийн чадваргүйдлийн ажиллагаа эхлүүлэх, нэхэмжлэлийн шаардлага гаргах, түүнийг хангах, хэрэг гүйцэтгэгчийн эрх хэмжээ, түүнийг  томилох, чөлөөлөхтэй холбоотой зохицуулалт, үүрэг гүйцэтгүүлэгчдийн хурал, түүний эрх хэмжээ, төлбөрийн чадваргүй хуулийн этгээдийг дахин зохион байгуулах, татан буулгахтай холбогдсон харилцааны зохицуулалтыг боловсронгуй болгох зорилтын хүрээнд Дампуурлын тухай хуулийн шинэчилсэн найруулгын төслийг боловсруулж, Монгол Улсын Их Хуралд өргөн мэдүүлэхээр тусгагдсан. 

Дампуурлын тухай хууль 1997 онд батлагдсан бөгөөд зарчмын шинжтэй бие даасан өөрчлөлт ороогүй 28 дахь жилдээ хэрэгжиж байна. 

Уг хуулийг хэрэглэх, хэрэгжүүлэх явцад практикт зарим хүндрэл гарч байгаа бөгөөд хуулийг төлбөрийн чадваргүйдлийн харилцааны олон улсын чиг хандлагад нийцүүлэн шинэчлэн сайжруулах шаардлагатай талаар дотоод, гадаадын судалгааны байгууллагуудын дүгнэлт, олон улсын байгууллагын санал зөвлөмжүүдэд дурдсан бөгөөд үүний дагуу Дампуурлын тухай хуулийн хэрэгжилтийн үр дагаварт үнэлгээ хийж уг хуулийг шинэчлэн найруулах нь зүйтэй гэсэн дүгнэлт гарсан болно.  

Эдгээр шаардлагыг үндэслэн Дампуурлын тухай хуулийг олон улсад хүлээн зөвшөөрөгдсөн өнөөгийн аргачлал, стандарт, зарчмын дагуу шинэчлэн боловсрууллаа.     

Хуулийн төслөөр хуулийн этгээдийн төлбөрийн чадвартай эсэхийг тогтоох, төлбөрийн чадваргүйдлийн ажиллагаа эхлүүлэх, төлбөрийн чадваргүй хуулийн этгээдийг дахин хөрөнгөжүүлэх, татан буулгах, төлбөрийн чадвартай боловч санхүүгийн хүндрэлд орж төлбөрийн үүргээ зогсоосон хуулийн этгээдэд төлбөрийн чадваргүйдлээс урьдчилан сэргийлэх бүтцийн өөрчлөлт хийхтэй холбоотой харилцааг зохицуулна.

Хуулийн төсөл нь төлбөрийн чадваргүй болсон хуулийн этгээдийн үйл ажиллагааг зогсоож, татан буулгахаас гадна түүнийг дахин зохион байгуулж, үйл ажиллагааг нь сэргээх, түүнчлэн төлбөрийн чадваргүйдлээс урьдчилан сэргийлэхтэй холбоотой харилцааг зохицуулахад чиглэсэн тул хуулийн нэрийг олон улсын жишгийн дагуу Төлбөрийн чадваргүйдлийн тухай хууль гэж өөрчилсөн болно. 

Хуулийн үйлчлэх хүрээний хувьд хуулийн этгээдийн төлбөрийн чадваргүй болохтой холбоотой харилцааг зохицуулах бөгөөд банкны системийн онцлогоос шалтгаалан банкны дампуурлын асуудал энэ хуульд хамаарахгүй байхаар, салбарын онцлогоос шалтгаалан даатгал, банк бус санхүүгийн байгууллага зэрэг санхүүгийн байгууллагын хувьд дампууралтай холбоотой нарийвчилсан харилцааг тус тусын хуулиар, нийтлэг харилцааг энэ хуулиар зохицуулахаар тусгалаа. 

[bookmark: s24][bookmark: s25][bookmark: s26][bookmark: s27][bookmark: s29]Одоо хүчин төгөлдөр үйлчилж буй Дампуурлын тухай хуулийн дагуу төлбөрийн чадваргүйд тооцох үндэслэлийг хуулийн этгээдийн өөрийн хөрөнгөтэй холбож тодорхойлсныг олон улсын жишигт нийцүүлэн өөрчилж төлбөрийн чадваргүйд тооцох үндэслэлийг бэлэн мөнгөний урсгал болон балансын аргын хосолсон аргачлалаар тооцохоор төсөлд тусгалаа.

[bookmark: s169][bookmark: s170][bookmark: s171][bookmark: s172][bookmark: s173]Дампуурлын тухай хуулиар нэхэмжлэлийн шаардлагыг баталгаажуулах ажиллагааны талаар нарийвчлан зохицуулаагүйгээс нэхэмжлэгч нэхэмжлэлийн шаардлагаа үндэслэлгүйгээр нэмэгдүүлэх сөрөг практик үүссэн бөгөөд үүнээс урьдчилан сэргийлэх зорилгоор нэхэмжлэлийн шаардлага гаргах, түүнийг  баталгаажуулах, шаардлагыг хангуулахтай холбоотой ажиллагааны талаарх зохицуулалтыг бүрэн шинэчиллээ.    

Мөн төлбөрийн чадваргүй болсон хуулийн этгээдээс авлагатай нэхэмжлэгчдийн эрхийг тэгш хангах,  аль болох олон нэхэмжлэгчдийг ажиллагаанд хамруулах зорилгоор нэхэмжлэгч нарт мэдээлэл хүргэх хуулийн зохицуулалтыг өргөн хүрээнд авч үзлээ.    

Дампуурлын хэрэг хянан шийдвэрлэх ажиллагааны гол оролцогч болох хэрэг гүйцэтгэгчид тавигдах шаардлага, түүний эрх, үүрэг, урамшуулал олгох, томилохтой холбоотой зохицуулалтыг олон улсын жишигт нийцүүлэн шинэчилж, хэрэг гүйцэтгэгчийн эрх зүйн байдлыг тодорхой болголоо.   

Дампуурлын хэрэг шүүхэд хянан шийдвэрлэх ажиллагаа нь Иргэний хэрэг шүүхэд хянан шийдвэрлэх тухай хуулийн дагуу хүсэлтээр үүсдэг онцгой ажиллагааны  хэсгээр зохицуулагдаж байна.  

Гэтэл дампуурлын хэрэг хянан шийдвэрлэх ажиллагаа нь иргэний хэрэг хянан шийдвэрлэх онцгой ба ердийн  ажиллагааны аль алиных нь шинжийг агуулж байна. Тухайлбал, онцгой ажиллагааны ex officio шинжийн зэрэгцээ ердийн ажиллагааны маргалдах, мэтгэлцэх шинжүүд ч илэрдэг. 

Иймд дампуурлын хэрэг хянан шийдвэрлэх ажиллагааны процессыг хуулийн төсөлд нарийвчлан тусгаж, уг хуульд заагаагүй харилцааг Иргэний хэрэг шүүхэд хянан шийдвэрлэх тухай хуулиар зохицуулахаар тусгалаа.    

Хуулийн төслөөр хүчин төгөлдөр үйлчилж буй Дампуурлын тухай хуулийн хэт ерөнхий, тодорхойгүй зохицуулалтыг нарийвчлан, хэрэг үүсгэх, хянан шийдвэрлэх ажиллагаа тодорхой болгосноороо практикт тулгардаг хүндрэлтэй асуудлыг шийдвэрлэнэ. 

Хуулийн төсөл батлагдсанаар үүсэх нийгэм, эдийн засаг, хууль зүйн үр дагавар Зах зээлийн эдийн засгийн нэг үзэгдэл болох төлбөрийн чадваргүйдлийн асуудлыг зохицуулсан олон улсын жишигт нийцсэн үр дүнтэй хууль, эрх зүйн орчныг бүрдүүлснээр хуулийн этгээдийн төлбөрийн чадваргүйдэлтэй холбоотой эрх зүйн зохицуулалт илүү боловсронгуй болж, хуулийн этгээд болон иргэд, хөрөнгө оруулагчийн хооронд өрийн сүлжээ дарамт үүсэх явдлыг тодорхой хэмжээгээр хязгаарлах, санхүү, зах зээлийн харилцааны ил тод байдал, хариуцлага сайжирч, ажилгүйдлийг бууруулах, бизнес эрхлэлтийг дэмжих, түүнчлэн нийт эдийн засгийг цэвэршүүлэх ач холбогдолтой юм. 

Төлбөрийн чадваргүйдлийн асуудлыг зохицуулсан үр дүнтэй хууль, эрх зүйн орчин нь санхүүгийн дэд бүтцийн гол чухал хэсгүүдийн нэг гэж тооцогддог ба энэ тогтолцоог сайжруулснаар хөрөнгө оруулагчид, зээлдүүлэгчдэд учирч болзошгүй эрсдэлийг бууруулан санхүүгийн салбарыг бэхжүүлэхэд чухал нөлөө үзүүлнэ. 

Улсын Их Хурлаас 1997 онд баталсан хүчин төгөлдөр үйлчилж байгаа Дампуурлын тухай хууль 5 бүлэг 39 зүйлтэй бол шинэчлэн найруулсан Төлбөрийн чадваргүйдлийн тухай хуулийн төсөл нь 12 бүлэг, 143 зүйлтэй.

Хуулийн төсөлд дараах асуудлыг тусгасан. Үүнд:

Нэгдүгээр бүлэг.Нийтлэг үндэслэл

	Хуулийн төслийн нийтлэг үндэслэлд тус хуулийн зорилт, хэрэглэх хууль тогтоомж, хуулийн үйлчлэх хүрээ нэр томьёоны тодорхойлолтыг тусгалаа.

Хуулийн төслийн нэршлийн хувьд “Дампуурал” гэх нэр томьёог бус “Төлбөрийн чадваргүйдэл” гэх шинэлэг нэр томьёог хэрэглэж байна, хуулийн төслийн үндсэн зорилго нь хуулийн этгээдийг гагцхүү дампууруулах бус үйл ажиллагааг нь сэргээх, сайжруулах, хэвийн байдалд буцаан оруулахаар тусгасан. 

Хоёрдугаар бүлэг.Төлбөрийн чадваргүйдлийн ажиллагаа эхлүүлэх хүсэлт гаргах, хүсэлтийг хүлээн авах

Шүүхэд хэрэг үүсгэж, ажиллагаа эхлүүлэхийн тулд төлбөрийн чадваргүйдлийн ажиллагааны зардлыг нөхөхөд шаардлагатай урьдчилсан төлбөрийг тодорхой дансанд эхлэн байршуулах нь төлбөрийн чадваргүйдлийн ажиллагааг эхлүүлэхэд ихээхэн чухал ач холбогдолтой.
Иймд хуулийн төсөлд үүрэг гүйцэтгэгчийн гүйцэтгэх удирдлага төлбөрийн чадваргүй болсныг мэдсэн буюу мэдэх боломжтой байсан өдрөөс хойш 45 хоногийн дотор төлбөрийн чадваргүйдлийн ажиллагаа эхлүүлэх хүсэлтийг шүүхэд гаргахаар тусгасан.

Гуравдугаар бүлэг.Төлбөрийн чадваргүйдлийн ажиллагааг эхлүүлэх

Шүүхийн Ерөнхий зөвлөлөөс гаргадаг шүүн таслах ажиллагааны нэгдсэн дүн мэдээнээс харахад 2015-2018 оны хооронд Дампуурлын тухай хуулиар нийт 69 хэрэг шийдвэрлэсэн байх ба энэ нь нийт иргэний хэрэгт дунжаар 0.03 хувийг эзэлж байна[footnoteRef:1].  [1:  Шүүхийн ерөнхий зөвлөл, Монгол Улсын шүүхийн шүүн таслах ажиллагааны тайлан, 2015, 2016, 2017, 2018] 



Дампуурлын хэрэг гүйцэтгэх ажиллагаа нь хэвшиж тогтсон үйл ажиллагаа хэдий ч дампуурлын ажиллагааг эхлүүлэх процесс, төлбөрийн чадваргүй хуулийн этгээдийн эд хөрөнгөтэй харилцах харилцаа, төлбөрийн чадваргүй этгээдийн нэгэнт байгуулчихсан хүчин төгөлдөр хэлцлүүдийг хэрхэн шийдвэрлэх, хүчин төгөлдөр бус байж болох гэрээ, хэлэлцээрийн талаар авах арга хэмжээ, үүргийг тооцож дуусгавар болгох зэрэг асуудлыг шийдвэрлэхэд тодорхой нарийвчилсан зохицуулалт байхгүйн улмаас хүндрэл гардаг байна. Өөрөөр хэлбэл дампуурлын хэрэг үүсгэх, шийдвэрлэх ажиллагааг хэт ерөнхий заасан, хэрэг гүйцэтгэгчийн тоо хангалтгүйн улмаас хэрэг хянан шийдвэрлэх ажиллагаа удаашрах зэргээр чирэгдэл учирдаг байна.

Дампуурлын хэрэг шийдвэрлэх ажиллагааг жишиг болгон судлахад дараах үе шаттай байдаг байна. Үүнд:

1. Хэрэг үүсгэх нэхэмжлэл, хүсэлт гаргана;
2. Нэхэмжлэл, хүсэлтийг хүлээн авснаас хойш 5 хоногийн дотор дампуурлын хэрэг үүсгэх тухай захирамж гаргана;
3. Дампуурлын хэрэг үүсгэснээс хойш 5 хоногийн дотор шүүх нэхэмжлэлийн хувийг хариуцагчид гардуулж, 30 хоногийн дотор хариуцагчийг төлбөрийн чадвартай эсэхийг тогтооно;
4. Хариуцагч төлбөрийн чадваргүй болох нь тогтоогдвол энэ тухай 7 хоногийн дотор хэвлэл мэдээллийн хэрэгслээр нийтэд мэдээлнэ. 
Харин хуулийн төсөлд эдгээр ажиллагааг улам нарийсгаж төлбөрийн чадваргүйдлийн ажиллагаа эхлүүлэх хүртэл буюу өнөөгийн ойлголтоор төлбөрийн чадваргүйдлийн хэргийг үүсгэх хүртэлх хугацаанд гэхэд л дараах үе шатыг дамжихаар тусгалаа. Үүнд:

1. Хүсэлт гаргах;
2. Шүүх хүсэлтийг 10 хоногийн дотор хянаж хүлээн авахаас татгалзах эсхүл татгалзах үндэслэл байхгүй бол урьдчилсан төлбөр төлөх болон хүсэлтийн бүрдүүлбэр дутуу бол бүрдүүлбэрийг хангахыг хүсэлт гаргагчид даалгах;
3. Урьдчилсан төлбөр төлөгдсөнөөс хойш 7 хоногийн дотор түр хэрэг гүйцэтгэгч томилно;
4. Шаардлагатай бол албадлагын арга хэмжээ авах;
5. Түр хэрэг гүйцэтгэгч томилогдсоноосоо хойш 20 хоногийн дотор үүрэг гүйцэтгэгчийн төлбөрийн чадварын талаар дүгнэлт гаргана;
6. Түр хэрэг гүйцэтгэгчийн дүгнэлтээс хамааран хэрэг үүсгэх болон хэрэг үүсгэхээс татгалзах шийдвэрийг гаргана. Шүүх төлбөрийн чадваргүй болсон шалтгааныг тодруулах зорилгоор хэрэг үүсгэхээс өмнө шүүх хуралд хийж болно;
7. Төлбөрийн чадваргүйдлийн ажиллагааг эхлүүлэх захирамж гаргана.
Энэ нь гагцхүү хэрэг үүсгэх хүртэлх шатанд хэрэгжих алхмууд бөгөөд хэргийг үүсгэх буюу төлбөрийн чадваргүйдлийн ажиллагаа эхлүүлснээр хэрэг гүйцэтгэгчийг томилох, нэхэмжлэл хүлээж авах, баталгаажуулах хурал хийж нэхэмжлэгчдийн саналын эрхийг тогтоох, хариуцагчийн хөрөнгийг хамгаалах, захиран зарцуулах эрхийг хэрэг гүйцэтгэгчид шилжүүлэх, дүгнэлтийн хурал хийх, хөрөнгийг худалдах, хуваарилах, төлбөрийн чадваргүй хуулийн этгээдийг татан буулгах, дахин зохион байгуулах зэрэг нарийвчилсан ажиллагаануудыг хийж гүйцэтгэнэ.  

Иймд хуулийн төсөлд хуулийн этгээд хууль, эсхүл гэрээнд заасан мөнгөн төлбөрийн үүргээ үргэлжилсэн 6 сараас дээш хугацаагаар биелүүлж чадахгүй байх, өр төлбөр нь хуулийн этгээдийн санхүүгийн тайланд тусгагдсан нийт хөрөнгийн үнэлгээний 50%-иас хэтэрсэн байх нь төлбөрийн чадваргүйдлийн ажиллагааг эхлүүлэх хүсэлт гаргах боломжтой ба хүний нөөцийн хувьд хангалтгүй байгаа хэрэг гүйцэтгэгчид тавигдах шаардлагыг тодорхой болгож тусгасан.

Дөрөвдүгээр бүлэг.Төлбөрийн чадваргүйдлийн ажиллагааны хэрэг гүйцэтгэгч
Шүүхийн хувьд одоогийн хүчин төгөлдөр үйлчилж буй Дампуурлын тухай хууль болон Иргэний хэрэг шүүхэд хянан шийдвэрлэх тухай хуулийн дагуу төлбөрийн чадваргүйдлийн хэргийг шийдвэрлэдэг тул нэмэлт ачаалал ихээхэн хэмжээгээр үүсдэг. Гэвч нөгөө талаас хуулийн төсөлд төлбөрийн чадваргүйдлийн хэрэг үүсгэхээс өмнө төлбөрийн чадваргүйдлийг тогтоох, дүгнэлт гаргах үүргийг түр хэрэг гүйцэтгэгчид, зардал төлөхийг үүрэг гүйцэтгэгчид ногдуулсан нь төлбөрийн чадваргүйдлийн маргаан болон шүүхийн ачааллыг бага ч атугай хувиар бууруулах сайн талтай байна.  
Төлбөрийн чадваргүйдлийн ажиллагааг хэрэгжүүлэгч гол субъект нь шүүхээс гадна хэрэг гүйцэтгэгч байна.  2019 оны 9 сарын байдлаар Монгол Улсад хэрэг гүйцэтгэгчээр ажиллаж буй хуулийн этгээд байхгүй, харин 5 хэрэг гүйцэтгэгч 2-30 хэрэгт оролцсон байна.
Ихэнх улс орнууд хэрэг гүйцэтгэгч болон шүүгчид тавигдах шаардлагыг харьцангуй өндөр байхыг шаарддаг. Хэрэг гүйцэтгэгчийн үндсэн чиг үүрэг нь хариуцагчийн хөрөнгийн удирдлагыг хэрэгжүүлэх, хөрөнгө хуримтлуулах, хамгаалалтдаа авах, хариуцагчийн хөрөнгийн үнэ цэнийг нэмэгдүүлэх, хамгийн үр ашигтай байдлаар ашиглах зэрэг болно. Хэрэг гүйцэтгэгчээс эдгээр үйл ажиллагааг хэрэгжүүлэхэд олон төрлийн мэдлэг, ур чадвар шаардагддаг. 

Тухайлбал, хэрэг гүйцэтгэгч санхүү, эрх зүйгээр мэргэшсэн байхын зэрэгцээ мэргэжлийн ёс зүйтэй, үнэнч шударга, удирдан зохион байгуулах чадвартай, хэргийн оролцогч нартай ашиг сонирхлын зөрчилгүй байх ёстой.  Учир нь хэрэг гүйцэтгэгч нь төлбөрийн чадваргүй аж ахуйн нэгжийг төлөөлөх, хөрөнгийг худалдах, борлуулах, хуваарилах, хамгаалахтай холбоотой бүх арга хэмжээг авах үүрэгтэй. 

Түүнчлэн шаардлагатай бол хариуцагчийг дахин зохион байгуулах, хөрөнгөжүүлэх ажиллагааны төлөвлөгөө гаргаж, түүнийг зохион байгуулахад санхүүгийн болон ёс зүйн өндөр ур чадвар шаардлагатай нь тодорхой.

Иймд хуулийн төсөлд хэрэг гүйцэтгэгчид тавигдах шаардлагыг тодорхой болгож, хэрэг гүйцэтгэгч, түүний бүрэн эрх, хэрэг гүйцэтгэгчийн ажлын хөлс, зардал, хэрэг гүйцэтгэгчийн хариуцлагын асуудал, хэрэг гүйцэтгэгчийн эрх зүйн байдал, хэрэг гүйцэтгэгчийг томилох, эрх олгох механизмыг тодорхой болгон тусгай зөвшөөрөл олгох талаар тусгасан.



Тавдугаар бүлэг.Төлбөрийн чадваргүйдлийн ажиллагааны нэхэмжлэлийн шаардлага

Хариуцагчийн хөрөнгийг шударгаар хуваарилах замаар нэхэмжлэгчийн хууль ёсны шаардлагыг хангах, бүх нэхэмжлэгч нэхэмжлэлээ гаргасан эсэх тодорхойгүй, нэхэмжлэлийн шаардлага хангагдсан байдал хангалтгүй байна.  

Дампуурлын ажиллагааны тэгш, ялгаварлалгүй хандах гэсэн зарчим бүлгээр нэхэмжлэл гаргах буюу class action гэх ойлголтод суурилсан бөгөөд энэ тохиолдолд адил бүлэгт байгаа субъектүүд адил тэгш харилцааг шаардах эрхтэй. Адил төстэй нөхцөл байдалд байгаа үүрэг гүйцэтгүүлэгчдэд тэгш хандах явдал төлбөрийн чадваргүйдлийн ажиллагааны олон үе шатанд, тодруулбал, аливаа ажиллагааг түдгэлзүүлэх, нэхэмжлэлийн шаардлагыг ангилах, дахин зохион байгуулах төлөвлөгөөг батлах, хуваарилалтын ажиллагаанд санал өгөх зэрэгт ач холбогдолтой байдаг. 

Иймд хуулийн төсөлд үүрэг гүйцэтгүүлэгчдийн дахин зохион байгуулах төлөвлөгөөнд санал өгөх процессыг үүрэг гүйцэтгүүлэгчдийн бусад хуралд саналын эрхээс ялгамжтай зохицуулахыг зорьсон. Түүнчлэн, нэхэмжлэгчдийн саналын эрхийг илүү бодитой үнэн зөв тогтоох механизмыг бий болгож, баталгаажуулах хурлын үе шатыг тусгасан. 

Зургаадугаар бүлэг.Үүрэг гүйцэтгүүлэгчийн хурал

Хуулийн төсөлд үүрэг гүйцэтгүүлэгчдийн хурал төлбөрийн чадваргүйдлийн ажиллагааны аль ч үед энэ хуульд заасан эрхийнхээ хүрээнд үүрэг гүйцэтгүүлэгчдийн эрх, хууль ёсны ашиг сонирхлыг төлөөлөх ба  үүрэг гүйцэтгүүлэгчтэй тэгш харилцах асуудлаар харьцангуй нарийвчилсан зохицуулалтыг тусгасан.

Тухайлбал, үүрэг гүйцэтгүүлэгчийн хурал, шийдвэр хүчин төгөлдөр болох, үүрэг гүйцэтгүүлэгчдийн хуралд оролцох саналын эрх, үүрэг гүйцэтгүүлэгчийн хурлын бүрэн эрх, үүрэг гүйцэтгүүлэгчдийн хурлыг зарлах, баталгаажуулах хурал, дүгнэлтийн хурал, хэлэлцэх асуудал, дүгнэлтийн хурлын шийдвэр гарахаас өмнө хэрэгжүүлэх арга хэмжээ, үүрэг гүйцэтгүүлэгчийн зөвлөлийн талаар тусгасан.

Долоодугаар бүлэг.Төлбөрийн чадваргүйдлийн ажиллагааг эхлүүлсний үр дагавар 

Төлбөрийн чадваргүйдлийн ажиллагааны оролцогчид хөрөнгийн үнэ цэнийг нэмэгдүүлэх сонирхол маш өндөр байх нь ойлгомжтой бөгөөд ингэснээр төлбөрийн чадваргүйдлийн ажиллагааны явцад бий болох аливаа дарамтыг багасгаж, үүрэг гүйцэтгүүлэгчдийн ашиг сонирхлыг илүүтэй хангах боломж бүрдэх юм. 

Энэ зорилгод хүрэхийн тулд төлбөрийн чадваргүйдлийн харилцаанд оролцогчдын хооронд эрсдэлийг тэнцвэртэй хуваарилах шаардлагатай. Жишээ нь төлбөрийн чадваргүй болсон үүрэг гүйцэтгэгчийн өмнө нь байгуулсан хэлцлүүд сэжигтэй байвал түүнийг хүчин төгөлдөр бус болгох механизмыг ашигласнаар үүрэг гүйцэтгүүлэгчид адил тэгш хандах, ялгаварлуулахгүй байх нөхцөл бүрдэж байгаа юм. Ийм ажиллагааны үр дүнд хуваарилагдах хөрөнгийн хэмжээ нэмэгдэнэ.

Хүчин төгөлдөр бус байж болох хэлцэл нь үүрэг гүйцэтгэгчийн гэрээний харилцаанд сөрөг нөлөөтэй ба хөрөнгө оруулалтын аливаа шийдвэрт тодорхойгүй байдлыг бий болгож, төлбөрийн чадваргүйдлийн ажиллагааны зорилгуудын хооронд гацаа үүсгэх шалтгаан болно. 

Үүний зэрэгцээ хурдан хугацаанд хэрэгжих боломжтой татан буулгалтын ажиллагаа болон урт хугацаанд хэрэгжих шинжтэй шинэ хөрөнгө татах боломж олгодог дахин зохион байгуулах ажиллагааны тэнцвэрт байдлыг хангах нь хөрөнгийн үнэ цэнийг нэмэгдүүлнэ.

Хуулийн төсөлд төлбөрийн чадваргүйдлийн ажиллагаа эхлүүлсний үр дагаврыг нарийвчлан зохицуулах бөгөөд үүнд хариуцагчийн хөрөнгийг удирдах, захиран зарцуулах эрх хэрэг гүйцэтгэгчид шилжих, хариуцагчийн байгуулсан хэлцлийн талаар хэрэг гүйцэтгэгчийн авах арга хэмжээ, хүчин төгөлдөр бус хэлцэл, түүний үр дагаврын асуудлыг тусгасан. 

Наймдугаар бүлэг.Хуваарилагдах хөрөнгийг үнэлэх, худалдах

Төлбөрийн чадваргүйдлийн ажиллагаа дэс дараалалтай, хурдан, үр дүнтэй, үүрэг гүйцэтгэгчийн бизнест саад болохгүй, процесс ажиллагааны зардлыг шаардлагагүй өсгөхгүй байдлаар явагдах ёстой. Цаг хугацаандаа, үр дүнтэй явагдсан аливаа ажиллагаа нь эргээд хуваарилагдах хөрөнгийг нэмэгдүүлэх, талуудад ялгаварлалгүй тэгш хандах нөхцөлийг бүрдүүлэх юм. Мэдээжээр бүхий л процесс ажиллагааны туршид цаг алдахгүй байх, үр ашигтай байх зарчмыг баримтлах нь чухал ч шийдвэр гаргахдаа уян хатан байх нөхцөлийг ямагт анхаарах нь чухал гэж үздэг. Ингэснээр үр ашиггүй бизнесийг хурдан хугацаанд татан буулгаж, харин эргэн төлөх боломжтой, үр дүнтэй байж болох бизнесийг дахин зохион байгуулахыг эрмэлзэх нь төлбөрийн чадваргүйдлийн тухай хуулийн төслийн чухал зорилгын нэг юм. 

Хуваарилагдах хөрөнгийг таних, цуглуулах, хамгаалах, хадгалах, хөрөнгийг нөхөн төлүүлэх арга, өр төлбөртэй холбоотой эрх, үүрэг гүйцэтгэгчийн хариуцлагын талаар тодорхой бөгөөд объектив шалгуурыг хуульчилсан төлбөрийн чадваргүйдлийн тухай хууль нь үүрэг гүйцэтгэгчийн санхүүгийн бэрхшээлийг даван туулах аливаа шийдлийг цаг алдалгүй зөв гаргахад ихээхэн тус дэм болно. 

Иймд хуваарилагдах хөрөнгө, түүний бүртгэл, хуваарилагдах хөрөнгийг хамгаалах, нэхэмжлэлийн шаардлагатай харьцуулах, мөнгөн хөрөнгө болгох, барьцааны зүйлийг худалдан борлуулах зэрэг асуудлыг тусгасан. 

Есдүгээр бүлэг.Нэхэмжлэлийн шаардлагыг хангах, хуваарилалтын ажиллагаа төлбөрийн чадваргүйдлийн ажиллагааг дуусгавар болгох, зогсоох

Нэхэмжлэлийн шаардлагыг хангах хуваарилалтын ажиллагааг шүүхийн зөвшөөрлөөр дүгнэлтийн хурлын дараа эхлэх ба төлбөрийн чадваргүйдлийн ажиллагааг эхлүүлсний дараа хуваарилагдах хөрөнгө төлбөрийн чадваргүйдлийн ажиллагааны зардлыг төлөхөд хүрэлцэхгүй болох нь тогтоогдсон бол шүүх төлбөрийн чадваргүйдлийн ажиллагааг зогсоохоор тусгасан.

Мөн хуулийн төслийн 95 дугаар зүйлд хуваарилалт явуулах тухай хүсэлт, 96 дугаар зүйлд төлбөрийн чадваргүйдлийн ажиллагааг зогсоох хүсэлт, 97 дугаар зүйлд төлбөрийн чадваргүйдлийн ажиллагааг зогсоох тухай шүүгчийн захирамжаас гадна зогсоох болсон үндэслэлийн талаар шүүх нийтэд мэдээлэхээр тус тус тусгасан.

Аравдугаар бүлэг.Дахин зохион байгуулах ажиллагаа

Дампуурлын хэрэг хянан шийдвэрлэх ажиллагаа нь иргэний хэрэг шүүхэд хянан шийдвэрлэх ажиллагааны төрөлд хамаарах боловч, дампуурлын хэргийн онцлог шинжээс хамааран иргэний хэрэг шүүхэд хянан шийдвэрлэх ажиллагааны ердийн журмаас нэлээд ялгаатай зохицуулалт үйлчилдэг байна. Тодруулбал, дампуурлын хэргийг үүсгэх, хариуцагч байгууллагыг дахин зохион байгуулах ажиллагаа, хариуцагчийн хөрөнгийн удирдлагыг хэрэгжүүлж, бизнесийн үйл ажиллагааг зогсоож, мөнгөн бус хөрөнгийг худалдан борлуулах замаар нэхэмжлэгчдийн шаардлагыг хангах, зарим өрийг цайруулах зэрэг ажиллагаа нь хийгдэж байна. Өнөөгийн практикт шүүх дампуурлын хэргийг хянан шийдвэрлэх явцад олон тооны нэхэмжлэлийн шаардлагыг хамтатган шийдвэрлэж байна. 

Хөрөнгийн үнэ цэнийг нэмэгдүүлэх зорилго нь татан буулгах ба дахин зохион байгуулах ажлын тэнцвэрт байдлыг хангах зорилготой нягт холбоотой. Төлбөрийн чадваргүйдлийн ажиллагааны хууль нь татан буулгах ажиллагааны богино хугацаанд хэрэгжих давуу тал нь урт хугацаанд хэрэгжиж хөрөнгийг нэмэгдүүлдэг дахин зохион байгуулах ажиллагааны давуу талаас ч дутахгүй ач холбогдолтой. Эдгээр ажиллагааны тэнцвэрт байдлыг хангана гэдэгт ажлын байрыг хамгаалах, интерпренер бүлгийг дэмжих зэрэг нийгмийн шинжтэй үзүүлэлтээр хэмжигдэх нь бий. 

Дахин зохион байгуулах ажиллагааны үр дүнд үүрэг гүйцэтгүүлэгчид татан буулгах ажиллагааны үед хүлээн авдгаасаа сайн дураараа бага төлбөр хүлээн авдаг хэдий ч үүрэг гүйцэтгэгчийн нийгмийн өмнө болон үүрэг гүйцэтгүүлэгчдийн өмнө хүлээсэн үнэ цэнийг нэмэгдүүлж байдгаараа анхаарал татдаг тул энэ ажиллагаа нь татан буулгах ажиллагаатай нэгэн адил чухал ач холбогдолтой. 

Олон улсын бизнесийн эрх зүйн жишигт нийцсэн төлбөрийн чадваргүйдлийн цогц эрх зүйн зохицуулалтыг бий болгосноор өр төлбөр, санхүүгийн хүндрэлтэй байдалд орсон аж ахуй эрхлэгчийг дахин зохион байгуулж, бэрхшээлтэй байдлыг мэргэжилтнүүдийн тусламжтай даван туулахад туслалцах, улмаар олон арван ажилтнуудыг тогтмол ажлын байраар хангах, орлогын эх үүсвэрээ алдах, үргэлжилсэн хүндрэл бий болохоос урьдчилан сэргийлэх давуу талтай. 

Иймд хуулийн төсөлд үүрэг гүйцэтгэгчид үйл ажиллагаагаа хэвийн үргэлжлүүлэх боломж олгох, нэхэмжлэлийн шаардлагыг илүү үр дүнтэй хангах зорилгоор дахин зохион байгуулах төлөвлөгөөний үндсэн дээр хэрэгжүүлэх ажиллагааг хийхээр тусгасан.

Арваннэгдүгээр бүлэг.Төлбөрийн чадваргүйдлээс урьдчилан сэргийлэх бүтцийн өөрчлөлтийн ажиллагаа

Хуулийн төсөлд төлбөрийн чадвартай боловч санхүүгийн хүндрэлд орж төлбөрийн үүргээ зогсоосон хуулийн этгээд бүтцийн өөрчлөлтийн төлөвлөгөөг хэрэгжүүлэх замаар санхүүгийн нөхцөл байдлаа үр дүнтэй сэргээх, сайжруулах, үйл ажиллагаагаа хэвийн үргэлжлүүлэхэд чиглэсэн төлбөрийн чадваргүйдлээс урьдчилан сэргийлэх бүтцийн өөрчлөлтийн ажиллагааг хийх талаар тусгалаа.

Арванхоёрдугаар бүлэг.Бусад зүйл

Хууль тогтоомж зөрчигчдөд хүлээлгэх хариуцлага, хууль хүчин төгөлдөр болох хугацааг заана.

